
կսիմ հետեւեալ նշումով. վեց-
ամսեայ բանտարկութեան դատա-

պարտուեցայ «թրքութիւնը անար-
գելու» յանցանքով, զոր երբեք չեմ 
գործած։ Որպէս վերջին ճար կը դիմեմ 
Մարդկային իրաւանց եւրոպական 
ատեան (ՄԻԵԱ)։ Մինչեւ 17 յունուար 
թուականը փաստաբաններս պիտի 
ներկայացնեն դիմումը, որուն կցելու 
համար ինձմէ ուզեցին գրութիւն 
մը, ուր կը պատմուի դէպքերուն 
զարգացումը։ Յարմար գտայ հան-
րային կարծիքին հետ բաժնել այդ 
գրութիւնը, որովհետեւ ՄԻԵԱ որո-
շումին չափ, նոյնիսկ ատկէ ալ աւելի, 
կարեւոր է Թուրքիոյ հանրութեան 
խղճին որոշումը։ Քանի մը շաբաթ 
շարունակելի այս յօդուածաշարքի 
կարգ մը տեղեկութիւններն ու հո-
գեվիճակս թերեւս յաւիտենապէս 
ծածուկ պահէի, եթէ ՄԻԵԱ դիմելու 
հարկադրանքին տակ չգտնուէի։ 
Բայց եթէ գործը հասած է այս կէտին՝ 
անցած-դարձածը յայտնելը կարծեմ 
լաւագոյնն է…

Ո՛չ միայն ես, ո՛չ միայն հայերը… 
Ողջ հանրային կարծիքը կը հետա-
քրքրուի եւ առանց վարանքի կը 
հարցնէ հետեւեալը. բոլոր անոնց հա-
մար, որոնք թրքութիւնը անարգելու 
ամբաստանութեամբ հարցաքննուե-
ցան կամ դատուեցան, ըստ 301-րդ 
յօդուածի տրամադրութեան, ձեւա-
կան կամ իրաւական լուծում մը 
գտնուեցաւ եւ դատերը, առանց դա-
տապարտումի յանգելու, առաջին իսկ 
նիստերուն աւարտեցան, իսկ ինչո՞ւ 
Հրանդ Տինք դատապարտուեցաւ 
վեց-ամսեայ ազատազրկումի։

Յաղթահարուած դէպքեր
Սխալ սահմանում մը կամ անպիտան 
հարցում մը չէ ասիկա։ Եթէ կը 
յիշուի, նախքան Օրհան Փամու- 
քի դատավարութիւնը հազարու-
մէկ ճար մտածուեցաւ դատը 
ջնջելու համար։ Ոմանց կարծիքով 
Արդարադատութեան նախարարու-
թիւնը դատավարութեան հա-
մար արտօնութիւն պէտք է տար, 
հետեւաբար հոն պէտք էր հարցնել։ 
Այդպէս ալ եղաւ։ Արդարադա- 
տութեան նախարարը, երբ տեսաւ 
որ գնդակը նետուած է իրեն, 
թակարդուածի վիճակի մէջ մէկ կող-
մէ Փամուքին կրակ կը ժայթքէր, 
միւս կողմէ ալ կոչ կ՚ուղղէր որ-
պէսզի ան ըսէր, թէ նման բան 
մը չէ ըսած։ Վերջապէս, կայացաւ 
Փամուքի դատին առաջին նիստը, 
որու ժամանակ պատահած վանդա- 
լական յարձակումներու պատ-
ճառով Թուրքիա աշխարհին խայտա-
ռակուեցաւ, եւ որպէսզի երկրորդ 
նիստին նման բաներ չպատահէին՝ 
դատը ջնջուեցաւ եւ Փամուքի 301-

ի արկածին ձեւական լուծումով մը 
վերջ տրուեցաւ։ Նման գործընթաց 
մը, աւելի թեթեւ, պատահեցաւ Էլիֆ 
Շաֆաքի դատին։ Նախքան դա- 
տը մեծ աղմուկ բարձրացաւ, բայց 
առաջին իսկ նիստին, նոյնիսկ 
առանց Շաֆաքի դատարան գա-
լուն, վերջացաւ։ Ձեւական այս լու-
ծումները գոհ կը ձգէին ամէնքը։ 
Նոյնիսկ վարչապետ Թայյիպ Էրտո-
ղան հեռաձայնեց Շաֆաքին եւ յղեց 
իր մաղթանքները։ Նման «յաղթա-
հարում»ներ պատահեցաւ նաեւ 
այն լրագրող ու համալսարանական 
բարեկամներուն, որոնց դէմ «թրքու-
թիւնը անարգելու» մեղադրանքով 
դատեր բացուած էին Հայկական 
խորհրդաժողովէն ետք իրենց գրած-
ներուն պատճառով։

Անպատասխանելին…
Չկարծուի, որ նախանձած եմ դա- 
տերուն այս կերպով նուազ 
վնասով մը յաղթահարուելուն։ Ընդ-
հակառակը, դատերուն բացուիլը կամ 

հարցաքննութեանց ձեռնարկուիլն 
իսկ բաւական ծանր գին մըն է 
տուժողներուն համար, եւ մէկն եմ 
որ գիտեմ ու կը բաժնեմ այն ծան- 
րութիւնը, որ ունի դատուող բարե- 
կամներուն դէմ եղած անիրա-
ւութիւնը։ Իմ հոգս է հարցապնդել 
ու պատասխանել հետեւեալին. այն 
մտահոգութիւնն ու աղմուկը, որ 
բարձրացաւ անոնց դատերուն առթիւ, 
ինչո՞ւ չցուցաբերուեցաւ Հրանդ Տին- 
քի դատին նկատմամբ։ Տեսանք, 
որ նման «թեթեւակի յաղթահա-
րումներ»ը կառավարութեան տե-
սակ մը տարբերակ ընձեռեցին եւ 
301-ի ջնջումը պահանջող Եւրո-
պական Միութեան ճնշումին 
դիմաց ցոյց տրուեցան որպէս 
«գեղեցիկ արդիւնքով» կիրար-
կումներ։ Կառավարութիւնը 301-ի 
նիւթով կաշկանդող եւ Եւրոպական 
Միութեան պատասխանատուներուն 
որեւէ պատասխան տալ չկարենալուն 
պատճառ հանդիսացող միակ 
օրինակը եղաւ Հրանդ Տինքին 

դատապարտուիլը։ Լեզուները պա- 
պանձեցան, երբ նիւթը այդ դա- 
տին վերաբերեցաւ։ Ամէն ա- 
նոնց, որոնց դէմ «թրքութիւնը 
անարգելու» ամբաստանութեամբ 
հարցաքննութիւն կամ դատ յարուց-
ուած էր 301-րդ յօդուածով, կերպով 
մը ձեւական կամ իրաւական 
լուծում մը տրուեցաւ եւ դատերը 
ջնջուեցան առաջին իսկ նիստին, 
նախքան դատապարտումի որո-
շումը, մինչդեռ Հրանդ Տինքը, 
նոյնիսկ առանց յանցակազմի 
գրութեան մը պատճառով, ինչո՞ւ վեց 
ամսուան ազատազրկումի դատա-
պարտուեցաւ։

Հայ ըլլալու դերը
Այո՛, բոլորս պէտք ունինք այս 
հարցումի պատասխանին։ Յատ-
կապէս՝ ես։ Վերջապէս այս երկրի 
մէկ քաղաքացին եմ եւ յամառօրէն 
կ՚ուզեմ հաւասար ըլլալ բոլորին։ 
Անկասկած, հայ ըլլալուս պատճառով, 
նախապէս, բազմաթիւ անգամներ 
բացասական խտրականութեան են-
թարկուած եմ։ Զոր օրինակ, 1986-
ին, երբ Տենիզլիի մէջ բանակային 
ծառայութիւնս կը կատարէի 12-
րդ հետեւակային գունդին մէջ, 
որպէս կարճաժամկէտ (ութ ամիս) 
զինուոր, բոլոր ընկերներուս, երդման 
արարողութենէն ետք, աստիճան 
տրուեցաւ եւ միայն ես մնացի որպէս 
հասարակ զինուոր։ Երկու զաւկի տէր 
մեծահասակ մարդ մըն էի, թերեւս 
պէտք չէ հոգս ըլլար։ Մանաւանդ որ ո- 
րոշ հանգստութիւն մըն ալ ապահո-
ված էր։ Հերթապահութիւն կամ աւելի 
դժուարին պարտականութիւններ պի- 
տի չտրուէին։ Եկուր ու տե՛ս սա-
կայն, որ այս խտրականութիւնը 
հարուածած էր զիս։ Հանդիսութենէն 
ետք, երբ ամէն մարդ ուրախութիւնը 
կը բաժնէր իր ընտանիքին հետ, 
թիթեղեայ հիւղակի ետին, երկու 
ժամ շարունակ միայնակ լալս երբեք 
չեմ մոռնար։ Յիշողութեանս վրայ 
տակաւին վէրք մըն է գնդապետին 
զիս իր սենեակ կանչելն ու «Մի՛ 
տխրիր, եթէ հարց մը ըլլայ, քովս կու 
գաս» ըսելը։ Անշուշտ, աստիճանի մը 
տուուչութիւն չէ 301-ի պատճառով 
դատուիլը, անպարտ արձակուիլը 
կամ դատապարտուիլը։ Հետեւաբար, 
«եթէ անոնք չեն դատապարտուած, 
ես ալ պէտք չէ դատապարտուիմ», 
կամ մա՛նաւանդ «եթէ զիս դատա-
պարտեցին՝ զիրենք ալ պէտք է 
դատապարտեն» չեմ ըսեր երբեք։ 
Բայց որպէս մէկը, որ հասունցած 
է խտրականութեան ենթարկուելու 

փորձառութեամբ, պէտք է խոստո-
վանիմ, թէ մտային բնազդը բնաւ չի 
դադրիր հետեւեալ հարցումը տալէ. 
«Հայ ըլլալս ազդեցութիւն մը ունեցա՞ւ 
այս արդիւնքին վրայ»։

Գիտցածներս եւ 
նախազգացումներս
Անշուշտ ունիմ տալիք պատասխան 
մը՝ քով քովի բերելով իմ գիտցածներս 
ու նախազգացումներս։ Ամփոփումը 
հետեւեալն է. ոմանք որոշեցին եւ 
գործի ձեռնարկեցին՝ «Հրանդ Տինք ա՛լ 
չափը անցաւ… Պէտք է իրեն ցոյց տանք 
չափն ու սահմանը»։ Կ՚ընդունիմ, որ 
այս պնդումս որպէս կորիզ ունի զիս 
ու հայկական ինքնութիւնս։ Թերեւս 
ըսեն, թէ կը չափազանցեմ։ Սակայն 
հոգեւին այսպէս է ըմբռնումս… 
Ունեցած տեղեկութիւններս եւ ինչ որ 
ապրեցայ այլ տարբերակ չեն յուշեր, 
քան յիշեալ պնդումս։ Պատահածներն 
ու նախազգացումներս ձեզի փոխան-
ցելը իմ պարտականութիւնս է։ 
Մնացեալը՝ դուք գիտէք…

Չափ ու սահմանս
Նախ լուսաբանեմ Հրանդ Տինքի 
«չափն անցնիլը»։ Տինք արդէն միջոցէ 
մը ի վեր ուշադրութիւն կը գրաւէր, 
կը նեղէր զիրենք։ 1996-էն, այսինքն՝ 
«Ակօս»ը հրատարակելէն ի վեր, հայ 
հաւաքականութեան խնդիրները կը 
պատմէր, իրաւունք կը պահանջէր 
կամ ցոյց կու տար իր կեցուածքը, 
որ յարիր չէր պատմութիւնը ար-
ծարծելու մասին թրքական պաշ-
տօնական վարկածին եւ այս ընելու 
ժամանակ կը պատահէր որ չափը 
անցնէր, սակայն վերջին կաթիլը 
եղաւ 6 փետրուար 2004-ին «Ակօս»ի 
մէջ հրատարակուած «Սապիհա 
Կէօքչեն»ի վերաբերող լուրը։ Տինքի 
ստորագրութեամբ եւ «Սապիհա 
խաթունի գաղտնիքը» խորագրով 
հրատարակուած լրատուութեան 
մէջ կ՚արտայայտուէին Կէօքչենի 
հայաստանաբնակ ազգականները՝ 
պնդելով, թէ Աթաթիւրքի որդեգիր 
Կէօքչեն որբանոցէն առնուած հայ 
որբ մըն էր։ Թուրքիա ցնցուեցաւ, 
երբ լուրը «Ակօս»էն արտատպելով 
21 փետրուար 2004-ին իր առաջին 
էջին հրատարակեց «Հիւրրիէթ», որ 
Թուրքիոյ ամենավաճառուող թերթն 
է։ Աւելի քան 15 օր բոլոր սիւնա-
կագիրները այս մասին դրական կամ 
բացասական մեկնաբանւթիւններ կա- 
տարեցին, տարբեր շրջանակներ 
հանդէս եկան զանազան յայտա-
րարութիւններով։ Այս բոլորին մէջ 
ամենէն կարեւորը Ընդհանուր Սպա-
յակոյտի նախագահութեան գրա-
ւոր յայտարարութիւնն էր։ «Նման 
խորհրդանիշ մը, անկախ իր նպա-
տակէն, բանավէճի առարկայ դարձնել 
յանցանք մըն է ազգային միասնութեան 
ու հանրային խաղաղութեան դէմ», 
ըսուած էր այնտեղ՝ հակազդելով 
լրատուութեան հեղինակներուն։ Ըստ 
իրենց, լրատուութեան հեղինակները 
ունէին յետին նպատակներ, կը փոր-
ձէին թրքութենէ զրկելով ցնցում 
յառաջ բերել ինքնութեանը վրայ անձի 
մը, որ վերածուած էր թուրք կնոջ 
առասպելին ու խորհրանիշի։ Որո՞նք 
էին այն վարնոցները, ո՞վ էր Հրանդ 

Տինք։ Պէտք էր ցոյց տալ իրեն իր չափն 
ու սահմանը։

Հրաւէր պաշտօնական 
զրոյցի
Ընդհանուր Սպայակոյտի յայտա-
րարութիւնը հրատարակուեցաւ փե- 
տրուար 22-ին, կիրակի։ Տունը, 
հեռատեսիլի լուրերէն մտիկ ըրի 
երկարապատում յայտարարութիւնը։ 
Այդ գիշեր շատ հանգիստ չէի։ Կը 
նախազգայի, թէ յաջորդ օր բաներ մը 
պիտի պատահին։ Փորձառութիւնս 
ու նախազգացումս զիս չհերքեց։ Յա- 
ջորդ օր, առտու կանուխ, հնչեց հե- 
ռաձայնս։ Իսթանպուլի փոխկու-
սակալներէն մէկն էր։ Կոշտ շեշտով 
մը յայտնեց, թէ լրատուութեան 
վերաբերող փաստաթուղթերով ինծի 
կը սպասէ կուսակալութիւն։ Երբ 
հարցուցի, թէ հրաւէրը ի՛նչ նպատակ 
ունի, պատասխանեց. «Զրուցելու եւ 
փաստաթուղթերը տեսնելու համար»։ 
Հեռաձայնեցի փորձառու լրագրող 
բարեկամներուս եւ իրենց հարցուցի 
նման հրաւէրի մը նշանակութիւնը։ 
Թելադրեցին, որ նման զրոյցներ 
սովորական չեն, օրինական ձեւա-
կերպութիւն մըն ալ չեն, սակայն 
ճիշդ պիտի ըլլայ եթէ ունեցած փաս-
տաթուղթերով ընդառաջեմ կանչին։

Պէտք է ուշադիր ըլլայի
Անսացի խորհուրդներուն եւ իմ 
մօտ գտնուող փաստաթուղթերով 
այցելեցի փոխկուսակալին։ Բաւա-
կան քաղաքավար էր ան։ Երբ զիս 
իր սենեակը հրաւիրեց, կին մը եւ 
տղամարդ մըն ալ կար հոն։ Ըսաւ, թէ 
իր հարազատներն են եւ հարցուց, 
թէ արդեօք անպատեհութիւն մը կը 
տեսնէի եթէ իրենք ալ ներկայ ըլլային։ 
Ըսի, որ անպատեհութիւն մը չեմ 
տեսներ եւ նստեցանք։ Արդէն իսկ 
զգացած էի թէ փափուկ կացութիւն մը 
կայ։ Փոխկուսակալը առանց սպասելու 
սկսաւ։ «Պարոն Հրանդ, -ըսաւ,- դուք 
փորձառու լրագրող մըն էք։ Պէտք չէ՞ 
աւելի ուշադիր ըլլաք լրատուութիւն 
պատրաստելու մէջ։ Եւ յետոյ ի՞նչ 
կարիք կայ այսպիսի լուրերու։ 
Տեսէ՛ք, թէ ինչպէս տակնուվրայ եղաւ 
մէջտեղը։ Չէ՛, մենք ձեզ կը ճանչնանք, 
բայց փողոցի մարդը ուրկէ՞ ճանչնայ։ 
Թերեւս կարծուի, թէ նման լուրեր այլ 
նպատակներով կը պատրաստէք։ Կը 
տեսնէ՞ք սա թղթապանակը։ Հայոց 
պատրիարքը դիմում մը ներկա-
յացուցած էր. կարգ մը կայքէջերու 
վրայ, քանի մը վարնոցներ, կը 
փորձեն հայ հաւաքականութեան 
կարգ մը հաստատութիւններուն 
ուղղեալ ահաբեկչութիւն որակե-
լի գործողութիւններու ձեռնարկել։ 
Մենք զանոնք հետապնդեցինք եւ 
գտանք Պուրսայի մէջ եւ յանձնեցինք 
արդարադատութեան մարմիններուն։ 
Ահա տեսէք, թէ ինչ տեսակ մարդիկ 
կան փողոցները։ Աւելի ուշադիր 
պէտք չէ՞ ըլլալ նման լրատուութիւն 
պատրաստելու մէջ»։ Զրոյցին, որ 
այս կերպ սկսաւ փոխկուսակալը, 
տղամարդ հիւրն ալ մասնակցեցաւ 
եւ ալ ոչ ոքի թողեց խօսքին կծիկը։ 
Փոխկուսակալին խօսքերը աւելի 
յստակ ոճով մը ան ալ կրկնեց։ 
Թելադրեց որ ուշադիր ըլլամ եւ 
խուսափիմ միջավայրը լարելու նա-  
խաձեռնութիւններէ։ «Թէեւ համա-
միտ չենք ձեր ոճին, սակայն ձեր 
կարգ մը գրութիւններէն կրնանք 
հասկնալ, թէ ձեր նպատակը վատ չէ, 
բայց բոլորը չէ որ կրնան հասկնալ 

եւ հանրութեան հակազդեցութիւնը 
ձեր վրայ կրնաք հրաւիրել», կ՚ըսէր 
ու զիս կը զգուշացնէր վերստին։ 
Իսկ ես բաւականացայ պատմելով, 
թէ լրատուութիւնը ի՛նչ նպատակով 
պատրաստած էի։ Նախ՝ լրագրող մըն 
էի եւ այս մէկը լրատուութիւն մըն 
էր, որ պիտի յուզէր որեւէ լրագրող 
մը։ Երկրորդ՝ կը փորձէի Հայկական 
հարցի մասին խօսիլ փոխանակ 
միայն մահացածներու, քիչ մըն ալ 
մնացածներու եւ վերապրածներու 
շրջագծով։ Բայց կը տեսնէի, որ 

մնացածներու շուրջ խօսիլը աւելի 
դժուար է։ Սենեակը լքելու պահուն 
անդրադարձայ, որ չեն յամառած 
ձեռքի փաստաթուղթերս տեսնելու 
կամ զանոնք ունենալու ուղղու- 
թեամբ։ Ե՛ս է որ յիշեցուցի այդ 
մասին եւ տուի իրենց։ Զրոյցի 
բովանդակութենէն արդէն իսկ յայտնի 
էր, թէ զիս ինչո՛ւ հրաւիրած են։ Չափս 
պէտք է գիտնայի… Ուշադիր պէտք է 
ըլլայի… Այլապէս լաւ պիտի չըլլա՛ր։ 

Այլեւս թիրախ եմ
Իրապէս, վերջը լաւ չեղաւ։ Կուսա-
կալութիւն այցելութեան հետեւեալ 
օրէն սկսեալ բազմաթիւ թերթերու 
մէջ, բազմաթիւ սիւնակագիրներ 
հայկական ինքնութեան վերաբերող 
յօդուածաշարքիս հետեւեալ՝ «Մա-
քուր արիւնը, որ պիտի փոխարինէ 
«թուրք»էն հոսելիք թունաւոր արիւնը, 
ներկայ է հայուն Հայաստանի հետ 
ստեղծելիք ազնուական երակին մէջ» 

նախադասութիւնը պարունակէն հա- 
նելով միասնական արշաւով մը 
յայտնեցին, թէ թուրքի թշնամութիւն 
կ՚ընեմ։ Այս հրատարակութիւններէն 
ետք, փետրուար 26-ին, գորշգայլե-
րու Իսթանպուլի նախագահ Լեւենթ 
Թեմիզի գլխաւորութեամբ խումբ 
մը այգայնականներ «Ակօս»ի դրան 
առջեւ ինծի դէմ կարգախօսներ 
վանկարկեցին ու սպառնալիքներ 
ուղղեցին։ Ոստիկանութիւնը օր մը 
առաջ արդէն տեղեկացած էր այս 
ցոյցին։ «Ակօս»ի մէջ եւ դրան առջեւ 

հարկ եղած ապահովութեան միջոց-
ները առնուած էին։ Տեղեակ պահ- 
ուած էին նաեւ հեռատեսիլի 
կայաններն ու թղթակիցները, որոնք 
«Ակօս»ի առջեւն էին։ Ցուցարար-
ներուն կարգախօսները յստակ էին. 
«Կա՛մ սիրէ, կա՛մ լքէ», «Անիծեալ 
ԱՍԱԼԱ», «Գիշեր մը յանկարծ կրնանք 
գալ»։ Ցուցարարներու առաջնորդ Լե-
ւենթ Թեմիզի ելոյթին մէջ թիրախը 
յստակ ու բացայայտ էր. «Հրանդ 
Տինք այսուհետեւ մեր բարկութեան 
ու ատելութեան թիրախն է, մեր թի-
րա՛խն է»։ Ցուցարարները ցրուեցան։ 
Բայց այդ օր եւ յաջորդ օր որեւէ կայան 
(բացի «Քանալ 7»է), որեւէ թերթ 
(բացի «Էօզկիւր կիւնտեմ»է) այս 
մասին հրապարակում մը չկատարեց։ 
Յայտնի էր, որ ազգայնականները 
«Ակօս» յղած ուժը յաջողած էր, մէկ-
երկու բացառութեամբ, պաշարել լրա-
տուամիջոցները, բացասական տեսա-
րաններէ ու կարգախօսներէ ետք։

Վտանգի շեմին
Քանի մը օր ետք, «Ակօս»ի դուռը, նման 
ցոյց մըն ալ կատարեց խումբ մը, որ 
ինքզինք կը կոչէր «Անհիմն հայկական 
պնդումներուն դէմ պայքարի դաշ-
նակցութիւն»։ Ետքը մէջտեղ ելաւ 
մինչ այդ ոչ մէկ ժողովրդականութիւն 
վայելող իրաւագէտ Քեմալ Քերինչսիզ 
եւ իր նախագահած Իրաւագէտներու 
մեծ միութիւնը։ Քերինչսիզ եւ ընկեր-
ները Շիշլիի հանրապետական դա-
տախազութիւն փութալով՝ իմ մա-
սիս յանցագործութեան զեկոյց մը 

ներկայացուցին։ Այս դիմումը առիթ 
եղաւ, որպէսզի արագանան Թուրքիոյ 
պատիւը ամբողջութեամբ վնասող 
301-ի դատերը։ Իսկ ինծի համար ալ կը 
սկսէր նոր ու վտանգաւոր գործընթաց 
մը։ Թէեւ կեանքիս ընթացքին միշտ 
ալ շրջած էի վտանգներու մօտ։ Կա՛մ 
վտանգները զիս սիրած էին, կա՛մ ես՝ 
զիրենք… Եւ ահա դարձեալ անդունդի 
եզրին եմ… Դարձեալ կան մարդիկ, 
որոնք կը հետապնդեն զիս։ Կը զգայի 
զանոնք։ Եւ շատ լաւ գիտէի, որ անոնք 
Քերինչսիզի խմբակով սահմանափակ 
կամ սոսկ անոնցմէ բաղկանալու 
աստիճան հասարակ ու տեսանելի 
չեն։

Հոգեվիճակիս աղաւնական 
խռովքը
Չանհանգստացայ, երբ Շիշլիի հան-
րապետական դատախազութիւնը ան- 
ձիս մասին հարցաքննութեան ձեռ-
նարկեց «թրքութիւնը անարգելու» 
մեղադրանքով։

Առաջինը չէր։ Նման դատի մը արդէն 
ծանօթ էի Ուրֆայէն։ 2002-ին Ուրֆա 
կայացած խորհրդաժողովի մը 
ըսած էի, թէ «թուրք չեմ, թուրքիացի 
եւ հայ եմ», եւ այս պատճառով 
կը դատուէի երեք տարիէ ի վեր 
«թրքութիւնը անարգելու» մեղա-
դրանքով։ Դատական նիստերու 
ընթացքէն իսկ տեղեակ չէի։ Չէի 
հետաքրքրուեր։ Ուրֆայէն փաս-
տաբան բարեկամներ նիստերը կը 
վարէին իմ բացակայութեանս։

Բաւական անտարբեր էի, երբ Շիշլիի 

դատախազին գացի ցուցմունք տալու։ 
Վերջապէս կը վստահէի իմ գրութեան 
եւ նպատակիս։ Դատախազը, երբ 
ո՛չ միայն ինքնին անհասկնալի այդ 
նախադասութիւնը, այլ ամբողջ 
յօդուածը երբ քննէր, դիւրութեամբ 
պիտի հասկնար, որ «թրքութիւնը 
անարգելու» նման նպատակ մը 
չունիմ, եւ պիտի վերջանար այս 
կատակերգութիւնը։

Վստահ էի, որ հարցաքննութեան 
աւարտին դատ պիտի չ յարուցուի։

Կը վստահէի ես ինծի
Ո՜վ զարմանք… Դատը բացուած էր։

Լաւատեսութիւնս չկորսնցուցի։

Այնքան որ, հեռատեսիլի հաղոր-
դումի մը ժամանակ, որուն մաս-
նակցած էի հեռաձայնով, զիս 
ամբաստանող փաստաբան Քերինչ-
սիզին ըսի, թէ «թող չ յուսադրուի, այս 
դատավարութեան աւարտին պատիժ 

մը պիտի չկրեմ, եւ եթէ պատժուիմ՝ 
պիտի լքեմ երկիրը»։ Ինքնա-
վստահ էի. իրապէ՛ս, գրութեանս 
մէջ թրքութիւնը անարգելու նման 
նպատակ կամ դիտաւորութիւն մը 
-երբեք ու երբեք- չունէի։ Անոնք, 
որոնք կարդային յօդուածաշարքիս 
գրութիւնները, յստակօրէն պիտի 
հասկնային ասիկա։

Իսթանպուլի համալսարանէ երեք 
դասախօս, որոնք որպէս փորձագէտ 
նշանակուած էին, այս ուղղութամբ 
տեղեկագիր մը պատրաստած էին 
արդէն։ Պատճառ մը չկար մտահոգ-
ուելու. դատավարութեան այս կամ 
այն փուլին անպայման ետդարձ 
պիտի կատարուէր սխալէն։

«Համբերէ՛, հոգի՛ս, 
համբերէ»...
Սակայն ետդարձ չեղաւ։

Հակառակ փորձագիտական տեղե- 
կագրին, դատախազը պատիժ 
պահանջեց։

Ապա, դատաւորը վեցամսեայ ազա-
տազրկումի որոշում կայացուց։

Երբ դատապարտումի որոշումը 
լսեցի, ինքզինքս գտայ ցաւալի ճն-
շումին տակ յոյսերուս, զորս սնուցած 
էի դատավարութեան ողջ ընթացքին։ 
Զարմացած էի… Սրտաբեկութիւնս եւ 
ըմբոստացումս անսահման էր։

«Թող որոշումը հրապարակուի, ան- 
պարտ արձակուիմ, տեսէք այն 
ժամանակ ինչպէս պիտի զղջաք ձեր 
խօսածներուն, գրածներուն», ըսած 
ու դիմադրած էի օրերով, ամիսներով։

Իւրաքանչիւր դատական նիստի առ- 
թիւ, լրագրային նիւթերու, սիւ- 
նակներու մէջ, հեռատեսիլի հաղոր-
դումներու ժամանակ կը նշուէր, թէ 
«թուրքին արիւնը թունաւոր է» ըսած 
եմ։

Ամէն անգամ քիչ մը եւս հանրա-
յայտ կը դարձուէի որպէս «թուրքի 
թշնամի»։

Դատարանի միջանցքներուն, ֆա-
շիսթները վրաս կը յարձակէին, ցե-
ղապաշտ հայհոյանքներով։

Պաստառներով անարգանքներ կը 
տեղացնէին։ Ամէն անգամուն քիչ 
մը եւս կը բազմանային արդէն հա-
րիւրներու հասած ու ամիսներէ ի 
վեր շարունակուող սպառնալիքները՝ 
տեղացող հեռաձայնով, ի-մակով, 
նամակով։

«Համբերէ՛, հոգի՛ս», կ՚ըսէի այս բոլորին 
դիմաց ու կը դիմանայի՝ անպարտ 
արձակումի որոշումին սպասելով։

Երբ որոշումը հրապարակուէր ճշ-
մարտութիւնը երեւան պիտի գար եւ 
այս մարդիկ պիտի ամչնային իրենց 
ըրածներուն համար։

Անկեղծութիւնը՝ միակ 
զէնքս
Ահա որոշումը ելած էր եւ բոլոր 
յոյսերս ցնդած էին։

Այլեւս մարդու մը պատահելիք ամէնէն 
նեղացուցիչ դիրքին վրայ էի։

Դատաւորը որոշումը կայացուցած 
էր «յանուն թուրք ժողովուրդի» եւ 
իրաւական կերպով ամրագրուած էր 
«թրքութիւնը անարգելս»։

Կրնայի ամէն ինչի հանդուրժել, 
սակայն անկարելի էր այս մէկուն 
դիմանալս։

Ըստ իմ ըմբռնողութեան, ցեղա-
պաշտութիւն է ազգային կամ կրօ-

նական որեւէ տարբերութեան պատ-
ճառով մէկու մը իր բնակակիցները 
անարգելը եւ ասիկա աններելի էր։

Ահա այս հոգեվիճակի մէջ էի, երբ 
հետեւեալ յայտարարութիւնները կը 
կատարէի դրանս առջեւ սպասող 
մամուլէ բարեկամներուս, որոնք 
կ՚ուզէին յստակեցնել, թէ «ըստ նախ-
նական յայտարարութեանս, արդեօք 
պիտի լքէի՞ երկիրը». «Պիտի դիմեմ 
փաստաբաններուս։ Պիտի դիմեմ 
Վճռաբեկ ատեան եւ ի հարկին՝ Եւրո-
պայի մարդկային իրաւանց ատեան։ 
Եթէ այս գործընթացներու որեւէ 
մէկուն չարդարանամ՝ պիտի լքեմ 
իմ երկիրը։ Քանի որ, ըստ իս, նման 
յանցանքով մը դատապարտուած 
մէկը իրաւունք չունի բնակելու այն 
քաղաքացիներուն հետ, զորս անար-
գած է»։

Ինչպէս միշտ, այս խօսքերը արտա-
սանած պահուն ալ դիւրայոյզ էի։ 
Անկեղծութիւնն էր միակ զէնքս։

Սեւ երգիծանք
Բայց եկէք ու տեսէք, որ զիս Թուր-
քիոյ մարդերուն առջեւ մեկուսացնել 
ու բաց թիրախի մը վերածել 
փորձող ընդյատակեայ ուժը 
պատրուակ մը եւս յարմարցուց իմ 
յայտարարութեան եւ դատ բացաւ 
դատական իշխանութեան վրայ 
ազդեցութիւն բանեցնել ուզելու 
յանցանքով։ Աւելին, այս յայտարա-
րութիւնը հրապարակած էին բոլոր 
լրատուական միջոցները, սակայն 
«Ակօս»ի հրապարակումը դարձաւ 
անոնց աչքին փուշը։ «Ակօս»ի 
պատասխանատուները եւ ես սկսանք 
դատուիլ դատական իշխանութեան 
ազդելու պատճառով։

Երեւի ասիկա է «սեւ երգիծանք» 
կոչուածը։

Ես ամբաստանեալն եմ. ո՞վ կրնայ 
դատական իշխանութեան ազդելու 
իրաւունք ունենալ, եթէ ոչ ամբաս-
տանեալը։

Բայց տեսէ՛ք սա զաւեշտը. Ամբաս-
տանեալը կը դատուի դատական 
իշխանութեան ազդելու փորձով։

«Յանուն թրքական 
պետութեան»
Պէտք է խոստովանիմ, որ ամ-
բողջովին կորսնցուցած եմ Թուրքիոյ 
«արդարադատութեան համակար-
գին» եւ «իրաւագիտութիւն» հասկա-
ցութեան նկատմամբ վստահութիւնս։

Ինչպէ՞ս չկորսնցնէի։ Բոլոր այս 
դատախազները, այս դատաւորները 
համալսարանաւարտ, իրաւագիտու- 
թեան ֆաքիւլթէներ աւարտած մար- 
դիկ չե՞ն։ Պէտք չէ՞ ունենային իրենց 
կարդացածը հասկնալու ունակու-
թիւնը։

Բայց եկէք ու տեսէք, որ այս երկրին 
դատական իշխանութիւնը անկախ 
չէ, ինչպէս առանց երկմտելու կը 
յայտարարեն պետական ու քա-
ղաքական բազմաթիւ գործիչներ։

Դատական իշխանութիւնը կը պաշտ- 
պանէ ո՛չ թէ քաղաքացիի, այլ պե-
տութեան իրաւունքը։

Դատական իշխանութիւնը ո՛չ թէ 
քաղաքացիի կողքին է, այլ կը գործէ 
պետութեան դրդումով։

Լրիւ վստահ էի, որ իմ մասիս 
տրուած որոշման մէջ թէեւ «յանուն 
թուրք ազգի» գրուած էր, սակայն 
յստակ էր, թէ առնուած որոշումը 



ո՛չ թէ «յանուն թուրք ազգի» էր, այլ 
«յանուն թրքական պետութեան»։ 
Ուրեմն, փաստաբաններս պիտի 
դիմէին Վճռաբեկ ատեան, սակայն 
ինչպէ՞ս կրնայինք ապահով ըլլալ, 
թէ չափուսահմանս ինծի սորվեցնել 
որոշած ընդյատակեայ ուժերը այն- 
տեղ եւս պիտի չբանեցնէին իրենց 
ազդեցութիւնը։

Եւ յետոյ, Վճռաբեկ ատեանի 
որոշումները մի՞շտ ճիշդ էին։

Վճռաբեկ ատեանի կողմէ ստո-
րագրուած չէի՞ն այն անիրաւ որո-
շումները, որոնք փոքրամասնական 
հաստատութիւններու ձեռքէն խլած 
էին անոնց կալուածները։

Հակառակ Աւագ 
դատախազի ջանքերուն
Ուստի դիմեցինք. Բայց ի՞նչ տար-
բերութիւն։

Վճռաբեկ ատեանի աւագ դատա-
խազը ճիշդ այնպէս, ինչպէս նշուած 
էր փորձագէտներու տեղեկագրին 
մէջ, յայտարարեց, թէ պատժելի ոչ 
մէկ տուեալ կայ եւ պահանջեց իմ 
անպարտ արձակումս, բայց Վճռաբեկը 
հակառակ այս յայտարարութեան՝ զիս 
յանցաւոր հռչակեց:

Ինչքան որ ե՛ս վստահ էի իմ գրա-
ծէս, նոյնպէս Վճռաբեկ ատեանի 
դատախա՛զն էր վստահ իր կար-
դացածէն ու հասկցածէն, եւ որոշումը 
բողոքարկեց ու դիմեց Ընդհանուր 
խորհուրդին։

Բայց, ի՞նչ ըսեմ. այդ մեծ ուժը, որ 
վճռած էր չափուսահմանս յայտնել 
ինծի, եւ դատավարութեանս իւրա-
քանչիւր փուլին ինծի համար անիմա-
նալի միջոցներով զգալի կը դարձնէր 
իր ներկայութիւնը, ահաւասիկ դարձ-
եալ վարագոյրի ետեւն էր: Արդարեւ, 
Ընդհանուր խորհուրդն ալ քուէներու 
մեծամասնութեամբ յայտարարեց, թէ 
անարգած եմ թրքութիւնը:

Աղաւնիի նման
Բացայայտ է, որ անոնք, որոնք ջանք 
չեն խնայեր զիս մեկուսացնելու, 
տկարացնելու եւ անպաշտպան դար- 
ձնելու, իրենց տեսանկիւնէն, հասան 
իրենց նպատակին: Այժմէն իսկ, 
հանրութեան իրենց ներարկած կեղ-

տոտ եւ սխալ տեղեկութիւններուն 
ազդեցութեամբ՝ ստեղծած են ոչ-
արհամարհելի թուաքանակով կարե-
ւոր խաւ մը, որ Հրանդ Տինքը կը 
նկատէ «թրքութիւնը անարգող» անձ 
մը։

Համակարգիչիս ընթացիկ էջերն 
ու յիշողութիւնը բեռնուած է նման 
քաղաքացիներու ղրկած բարկութեան 
եւ սպառնալիքի տողերով:

Այդ նամակներէն մէկը, որ թղթա-
տարին յանձնուած էր Պուր-
սայէն, անմիջական վտանգ ներ-
կայացնելուն՝ մտահոգեց զիս եւ 
հակառակ անմիջապէս Շիշլիի դա-
տախազութեան յանձնելուս, մինչեւ 
օրս որեւէ արդիւնք չեմ ստացած: 
Քանի տեղն է՝ ուզեցի նշել։

Այս սպառնալիքները որքանո՞վ 
ճշմարիտ են, որքանո՞վ չեն։ Բնակա- 
նաբար անկարելի է որ գիտնամ:

Ինծի համար բուն սպառնալիքը 
եւ անհանդուրժելին՝ հոգեկան այն 
տանջանքն է, զոր կ՚ապրիմ իմ մէջ:

«Այս մարդիկը հիմա ի՞նչ կը մտածեն 
իմ մասին». հարցում, որ կը կրծէ 
ուղեղս:

Դժբախտաբար, անցեալի համեմատ 
աւելի հանրածանօթ դարձած եմ 
այլեւս կը զգամ, որ մարդիկ ակնարկ 
մը կը նետեն դէպի ինծի եւ կ՚ըսեն. 
“Աաա՜, տե՛ս, ասիկա այդ հայը չէ՞”:

Եւ բնազդաբար կը սկսիմ ինքզինքս 
տանջելու:

Այս տանջանքին մէկ երեսը հե-
տաքրքրութիւնն է, միւսը՝ խռովքն է:

Մէկ երեսը ուշադրութիւնն է, միւսը՝ 
երկչոտութիւնը:

Կը նմանիմ ճի՛շդ աղաւնիի մը…

Անոր չափ՝ աջ-ձախ, ետեւ-առջեւ աչք 
նետողի վիճակի մէջ եմ:

Գլուխս անոր գլխուն չափ շարժուն է… 
եւ մէկ պահէն միւսը իսկոյն դարձնելու 
չափ ալ արագ:

Ահա՛, ձեզի գինը
Ի՞նչ կ՚ըսէր արտաքին գործոց 
նախարար Ապտուլլահ Կիւլ: Ի՞նչ 
կ՚ըսէր արդարադատութեան նախա-
րար Ճեմիլ Չիչեք:

“301-ը այդքան ալ չափազանցելու չէ: 

Կա՞յ մէկը, որ դատապարտուած կամ 
բանտարկուած ըլլայ”:

Կարծես՝ գին վճարելու համար 
անպայման բանտ պէտք է մտնել:

Ահա՛ գինը… Ահա՛ գինը…

Ո՜վ նախարարներ, արդեօք գի- 
տէ՞ք, թէ ինչպիսի գին է մարդ արա-
րածը աղաւնիի երկչոտութեան մէջ 
բանտարկելը: Գիտէ՞ք:

Դուք բնաւ չէ՞ք դիտեր աղաւնիները:

«Մահուկենաց» ըսածնին
Դիւրին գործընթաց մը չէ, զոր 
կ՚ապրիմ… զոր կ՚ապրինք ընտանեօ՛ք:

Եղան պահեր, երբ լրջօրէն մտածեցի 
նոյնիսկ երկիրը լքել:

Յատկապէս, երբ սպառնալիքները 
սկսան մերձենալ հարազատներուս…

Այդտեղ միշտ անճար էի:

Այս ըլլալու է «մահուկենաց» ըսուածը: 
Կրնայի իմ սեփական կամքի 
դիմադրողն ըլլալ, բայց իրաւունք 
չունէի որեւէ հարազատիս կեանքը 
վտանգելու: Կրնայի իմ անձիս հերոսն 
ըլլալ, բայց ո՛չ միայն հարազատներս, 
նոյնիսկ որեւէ մէկը վտանգելով՝ 
քաջութիւն ընելու իրաւունք չունէի:

Ահա, ճարահատ նման պահերուն՝ 
ընտանիքս, զաւակներս հաւաքեցի, 
անոնց ապաստանեցայ եւ ամենամեծ 
նեցուկը անոնցմէ ստացայ: Կը վս-
տահէին:

Ո՛ւր որ ես էի, անոնք ալ հո՛ն պիտի 
ըլլային:

«Երթա՛նք» ըսեմ՝ պիտի գային, 
«մնանք» ըսեմ՝ պիտի մնային:

Մնալ եւ դիմադրել
Լաւ, բայց եթէ երթայինք՝ ո՞ւր պիտի 
երթայինք:

Հայաստա՞ն:

Ինծի նման մէկը, որ չի հանդուր-
ժեր անարդարութիւններու, ինչպէ՞ս 
պիտի հանդուրժէր այնտեղի անար-
դարութիւններուն:

Արդեօք հոն աւելի մեծ փորձանքներ 
պիտի չբարդուէի՞ն գլխուս:

Դէպի եւրոպական երկիրներ երթալը 
բնաւ չէր հրապուրեր զիս:

Արդարեւ, մէկն եմ, որ երբ երեք 

օր Արեւմուտք երթայ, չորրորդ օրը 
նեղութենէ գալարելով՝ «ա՛լ թող 
վերջանայ, վերադառնամ» կ՚ըսէ եւ 
իր երկիրը կը կարօտնայ։ Ուրեմն ի՞նչ 
պիտի ընէի այդ կողմերը:

Հանգիստ նստիլը զիս պիտի 
խանգարէր:

«Եռացող դժոխք»ները լքելով՝ դէպի 
«պատրաստի դրախտներ» փախչիլը 
ամէն բանէ առաջ բնաւ յարիր չէր իմ 
նկարագրիս:

Մենք այն մարդոցմէ էինք, որոնք 
հետամուտ են իրենց ապրած դժոխքը 
դրախտի վերածելու:

Թուրքիա մնալն ու ապրիլը՝ թէ՛ մեր 
իսկական ցանկութիւնն էր, թէ՛ ալ 
այդպէս կը թելադրէր այն յարգանքը, 
զոր կը տածէինք Թուրքիոյ մէջ 
ժողովրդավարութեան պայքար 
մղող, մեզի թիկունք կանգնող 
ծանօթ կամ անծանօթ հազարաւոր 
բարեկամներու նկատմամբ։

Պիտի մնայինք ու պիտի դիմա-
դրէինք:

Սակայն եթէ օր մը ստիպուինք մեկ-
նելու… Ճամբայ պիտի ելլենք ճիշդ 
այնպէս, ինչպէս 1915-ին… Մեր 
պապերուն նման… Առանց գիտնալու, 
թէ ո՛ւր կ՚երթանք… Քալելով՝ անոնց 
քալած ճամբաներէն… Զգալով չար-
չարանքը, ապրելով տանջանքը…

Ահա այսպէս դժգոհելով պիտի լքէինք 
մեր հայրենիքը: Եւ պիտի երթայինք 
դէպի հոն, ուր ո՛չ թէ մեր սիրտը, այլ 
մեր ոտքերը կը տանին… Ո՜ւր որ է…

Երկչոտ ու ազատ
Կը յուսամ չհարկադրուիլ ապրելու 
նման լքում մը: Նման բան չապրելու 
համար արդէն ունինք լի յոյսեր, լի 
պատճառներ:

Հիմա այլեւս կը դիմեմ Մարդկային 
իրաւանց եւրոպական ատեան:

Այս դատը քանի՞ տարի կը տեւէ, չեմ 
կրնար գիտնալ:

Ինչ որ գիտեմ այն է, որ -եւ ատիկա 
քիչ մը կը հանգստացնէ զիս,- գոնէ 
առնուազն մինչեւ այդ դատին 
աւարտը պիտի շարունակեմ ապրիլ 
Թուրքիոյ մէջ:

Եթէ ատեանը ի նպաստ ինծի վճիռ 
մը արձակէ՝ անկասկած շատ պիտի 
ուրախանամ եւ այդ ալ կը նշանակէ, որ 
այսուհետեւ երբեք պիտի չստիպուիմ 
լքելու երկիրս:

Հաւանաբար 2007-ը ինծի համար ա՛լ 
աւելի դժուար տարի մը պիտի ըլլայ:

Դատերը պիտի շարունակուին, 
նորերը պիտի սկսին: Ո՞վ գիտէ դեռ 
ինչպիսի՜ անիրաւութիւններու դէմ 
յանդիման պիտի մնամ:

Բայց մինչ այս բոլորը պատահին՝ 
հետեւեալ իրողութիւնը պիտի համա-
րիմ իմ միակ երաշխիքը:

Այո՛, թերեւս ես զիս աղաւնիի խռովքի 
մը մէջ կը զգամ, բայց գիտեմ, որ այս 
երկրին մէջ մարդիկ աղաւնիներուն 
չեն դպչիր:

Աղաւնիները քաղաքին մինչե՜ւ խոր-
քը, մարդկային բազմութիւններուն մէջ 
իսկ կը շարունակեն իրենց կեանքը:

Ճիշդ է՝ քիչ մը երկչոտ, բայց նոյնքան 
ալ ազատ:


